
Obstination.


ELle eſt veſtuë d’vne Robe noire enuironnée de branches
de Lierre, a des Broüillars & des Nuës alentour
de ſon viſage ; & porte en ſes mains vne teſte d’Aſne.
Par la Robe noire, & feüillages de Lierre, il eſt demonſtre,
qu’vn homme obſtiné n’eſt non plus ſuſceptible de la Verité,
comme le noir d’aucune autre couleur ; & qu’il s’attache à ſes 
opinions auſſi fortement que le Lierre à la muraille ; Par le Nuage,
que pour claires que ſoient les choſes, il perſiſte touſiours
à croire qu’en elles il y a quelque ſorte s’obſcurité ; & par 
la teſte d’Aſne, que l’Ignorance peut eſtre auec raiſon appellée
Mere de l’Obſtination. 




Peine perdve.


CEtte Figure n’a pas beſoin d’eſtre expliquée, puis que
la choſe qu’elle demonſtre eſt ſi veritable, qu’elle a
donné lieu au Prouerbe qui dit, Qu’à lauer le corps
d’vn More, pour le faire deuenir blanc, on n’y perd que la leſciue. 




Perfidie.


ELle vous eſt denotée par cette Figure d’vne Femme
artificieuſe, qui tient en chaque main vn Serpent, lequel,
ſelon Ariſtote, eſt le ſymbole d’vne extreme 
Perfidie. 

